Gloriosa epistola ad imperatorem 
Invictissimo et gloriosissimo suo domino F. Dei gratia Romanorum imperatori et semper augusto G. Bononiensium rector promptum semper et fidele servitium. 
Quoniam vos, divina comitante clementia, Cesaris Augusti potentiam, piissimi Iustiniani sollertiam, et potentissimi regis Caroli audatiam superare cognosco, imperator sanctissime, ideo vestri potentatis digna preconia referre non presumo cum nullius cordis ingenium et scribentis officium ac alicuius oris eloquium ad hoc enarrandum sufficeret. Predictos quidem Xristus eligi permisit, vos autem sui gratia ipse idem constituit; eis nempe diversas gentes tributarias fecit, sed ut vobis sol luna et ceterae stellae, aqua terra et omnes gentes servirent firmiter precepit.

 Estis profecto, ut veridico utar eloquio, viduarum orphanorum pauperum et divitum providus defensor, superborum cunctorum pravorum potentissimus refrenator; estis nimirum dextra validissimus, mente providus, animo constans, bello potens et victoria mitis. Confidenter igitur imperialem deprecor maiestatem quatinus celsitudinis vestrae gratiam super Bononiensem comitatum vobis obedire peroptantem in vestri adventu demonstrare dignemini, et obsides vestre civitatis mihi committere, si placet, non dubitetis.

